
Annotatsiya. Maqolada Mariya Montessorining “Koinot ta’limi” konsepsiyasida hayot, 

tabiat va inson munosabatlariga doir muammolarning pedagogik yechimlari tahlil qilinadi. 

Ko‘pchilik uchun muammo hisoblanib kelinayotgan ekologik muammolarning sodda va oson 

yechimi ko‘rsatib beriladi. Konsepsiyaning boshlang‘ich ta’limda ekologik tafakkur, tizimli bilim 

va tinchlikparvar dunyoqarashni rivojlantirish imkoniyatlari asoslanadi. 

Kalit so‘zlar: Montessori pedagogikasi, Koinot ta’limi, tabiat, hayot, koinot vazifasi, 

ekologik tafakkur, yaxlit ta’lim, mustaqil izlanish. 

Аннотация. В статье анализируются педагогические способы решения проблем, 

связанных с взаимоотношениями жизни, природы и человека, в концепции «Космического 

воспитания» Марии Монтессори. Представлено простое и доступное решение 

экологических проблем, которые для многих остаются сложными и актуальными. 

Обосновываются возможности данной концепции для развития экологического мышления, 

системных знаний и миролюбивого мировоззрения в начальном образовании. 

Abstract. The article analyzes pedagogical solutions to problems concerning the 

relationships among life, nature, and human beings within Maria Montessori’s concept of “Cosmic 

Education.” It presents a simple and accessible solution to environmental problems that many 

people continue to regard as complex and challenging. The potential of this concept for developing 

ecological thinking, systematic knowledge, and a peace-oriented worldview in primary education 

is substantiated. 

Keywords: Montessori pedagogy, Cosmic Education, nature, life, cosmic task, ecological 

thinking, holistic education, independent inquiry. 

 

Kirish. XX asr pedagogikasida Mariya Montessori bolaning tabiiy rivojlanishini ta’lim 

mazmuni va metodikasining markaziga olib kirgan olima sifatida alohida o‘rin egallaydi. Uning 

1948-yilda nashr etilgan “To Educate the Human Potential” (“Inson salohiyatini tarbiyalash”) 

asarida shakllantirilgan “Koinot ta’limi” konsepsiyasi 6–12 yoshli bolaga borliqni 

tarqoqlanmagan, o‘zaro aloqador tizim sifatida anglatishni nazarda tutadi [1]. Mazkur 

yondashuvda Koinot astronomik obyekt emas, balki tabiat, hayot, insoniyat tarixi va madaniyatni 

birlashtiruvchi umumiy bilish modeli hisoblanadi. Tadqiqotning maqsadi Montessori qarashlarida 

tabiatdan begonalashuv, bilimlarning fanlar bo‘yicha parchalanganligi, insonning ekologik 

mas’uliyatsizligi hamda ta’limdagi passivlik muammolariga taklif etilgan yechimlarni aniqlash va 

ilmiy-falsafiy jihatdan baholashdan iborat. 

Tadqiqot metodologiyasi. Tadqiqotda Montessori asarining mazmuniy-konseptual tahlili, 

pedagogik germenevtika, tizimli va qiyosiy tahlil metodlaridan foydalanildi. “Koinot rejasi”, 

“koinot vazifasi”, “tasavvur”, “erkinlik” va “tayyorlangan muhit” tushunchalari o‘zaro aloqada 

o‘rganildi. Muallifning tabiiy-ilmiy tasvirlari ekologik ta’lim, shaxsga yo‘naltirilgan yondashuv 

va fanlararo integratsiya mezonlari asosida talqin qilindi. Tahlil birligi sifatida bolaning bilish 

faolligi, tabiatdagi o‘zaro bog‘liqlik, insonning yaratuvchilik faoliyati va axloqiy javobgarligini 

ifodalovchi g‘oyalar tanlandi. 

Inson tabiatni o‘rganadi, mehnat qurollarini yaratadi, til va yozuvni rivojlantiradi, jamiyat 

hamda madaniyatni barpo etadi. Biroq uning vazifasi tabiatni faqat o‘z manfaatiga bo‘ysundirish 

emas. Inson tabiatni asrashi, bilim va qobiliyatlarini umumiy farovonlik yo‘lida ishlatishi kerak. 

Bola ham o‘zidan: “Men bu olamda qanday foydali vazifani bajara olaman?” deb so‘rashga 

o‘rgatiladi. 

Asarda ibtidoiy insonlarning hayoti, ko‘chmanchi va o‘troq jamoalar, dastlabki mehnat 

qurollari, dehqonchilik, hunarmandchilik, savdo, yozuv va davlatlarning paydo bo‘lishi haqida 

hikoya qilinadi. Misr, Bobil, Finikiya va Yunoniston kabi qadimgi sivilizatsiyalarning insoniyat 

taraqqiyotiga qo‘shgan hissasi yoritiladi. 

Montessori tarixni urushlar va hukmdorlar ketma-ketligi sifatida emas, balki insonlarning 

bunyodkorlik faoliyati tarixi sifatida talqin qiladi. Har bir avlod o‘zidan oldingi avlod yaratgan 

bilim va tajribadan foydalanadi hamda kelajak avlod uchun yangi imkoniyatlar qoldiradi. Bu 

bolada o‘tmish insonlarining mehnatiga nisbatan hurmat va minnatdorlik tuyg‘usini rivojlantiradi. 

Koinot ta’limida fanlar bir-biridan ajratib o‘qitilmaydi. Koinot va Yer haqidagi bilimlar orqali 

astronomiya, geografiya, fizika, kimyo, biologiya, tarix, til va matematika o‘zaro bog‘lanadi. 

Montessori boshlang‘ich ta’limidagi “Buyuk hikoyalar” odatda quyidagi yo‘nalishlarni qamrab 

oladi: 

– Koinot va Yerning paydo bo‘lishi; 

– hayotning vujudga kelishi; 

– insonning paydo bo‘lishi; 

– yozuv va tilning rivojlanishi; 

– sonlar va matematikaning yaratilishi. 

Bu yondashuvlar bolaning tasavvurini uyg‘otib, uni o‘zi qiziqqan mavzuni chuqurroq 

tadqiq etishga yo‘naltiradi. Koinot ta’limi bolaning hayratlanish, fikrlash va bog‘lanishlarni 

anglash qobiliyatiga tayanadi. 

Montessori konsepsiyasida o‘qituvchi bilimning yagona manbai emas, balki bolaning 

mustaqil faoliyatini tashkil etuvchi yo‘lboshchidir. U: 

– bolaning tabiiy qiziqishlarini kuzatadi; 

– tasavvurni uyg‘otadigan hikoyalar taqdim etadi; 

– tadqiqot olib borish uchun zarur materiallarni tayyorlaydi; 

– mustaqil tanlash va ishlash imkonini beradi; 

– bolani ortiqcha nazorat qilmaydi; 

– hamkorlik, mas’uliyat va o‘zini boshqarishni rivojlantiradi. 

Ta’lim bolaning erkin tanlovi, mustaqil mehnati va ichki intizomiga asoslanadi. Erkinlik 

tartibsizlikni emas, balki mas’uliyat bilan qaror qabul qilish imkoniyatini anglatadi. 

“Koinot ta’limi”ning asosiy maqsadi bolaga juda ko‘p ma’lumot yodlatish emas, balki 

unda olamning yaxlitligi haqidagi tasavvurni shakllantirishdir. Bola tabiatdagi va jamiyatdagi 

o‘zaro bog‘liqlikni anglagan sari o‘zining ham muayyan vazifasi borligini tushunadi. Unda 

tabiatga ehtiyotkorlik, insoniyat mehnatiga minnatdorlik, tinchliksevarlik, hamkorlik, mas’uliyat 

va kelajak uchun javobgarlik tuyg‘ulari rivojlanadi. 

Montessori nazarida chinakam ta’lim insonni faqat bilimli qilish emas, balki o‘z 

salohiyatini anglaydigan, erkin fikrlaydigan, tabiat va jamiyat oldidagi mas’uliyatini his etadigan 

shaxs sifatida tarbiyalashdir. Shu jihatdan “Koinot ta’limi” bolani Koinot haqida xabardor qilish 

bilan birga, uni tinchlikparvar, bunyodkor va umuminsoniy manfaatlarga xizmat qiladigan shaxs 

qilib voyaga yetkazishga yo‘naltirilgan pedagogik ta’limot hisoblanadi. 

Natijalar. Tahlil Montessori konsepsiyasining birinchi ilmiy-pedagogik yechimi 

“butundan qismga” tamoyiliga asoslanishini ko‘rsatdi. An’anaviy ta’limda astronomiya, 

geografiya, biologiya, tarix, til va matematika alohida fanlar sifatida taqdim etilsa, Koinot 

ta’limida ular Yer va hayot taraqqiyotining yagona markaziga birlashtiriladi. Bunday integratsiya 

sabab-oqibat aloqalarini ko‘rish, bilimni yangi vaziyatga ko‘chirish va tizimli fikrlashni 

rivojlantiradi. Demak, Montessori bilimlar tarqoqlanishi muammosini fanlararo mazmun va 

umumlashtiruvchi g‘oya orqali hal qiladi. 

Ikkinchi yechim tabiatni inson ehtiyojiga xizmat qiluvchi sust resurs emas, o‘zaro 

bog‘langan faol tizim sifatida talqin etishdir. Suvning tog‘ jinslarini yemirishi, o‘simliklarning 

atmosfera tarkibini muvozanatlashtirishi, mikroorganizmlarning tuproq hosildorligiga xizmat 

qilishi har bir mavjudotning umumiy hayot jarayonidagi funksiyasini ko‘rsatadi. “Koinotiy vazifa” 

tushunchasi ilmiy jihatdan ekotizim komponentlarining funksional bog‘liqligini, falsafiy jihatdan 

esa mavjudlikning mas’uliyat bilan mazmun kasb etishini ifodalaydi. Shu asosda bola tabiat 

ustidan hukmron subyekt emas, balki ekologik munosabatlar ishtirokchisi ekanini anglaydi. 

Uchinchi natija inson mohiyatining aql, mehnat qiluvchi qo‘l va mehrga qodir qalb 

birligida izohlanishidir. Ushbu antropologik model bilim, amaliy faoliyat va axloqni ajratmaydi. 

Insonning ijodkorligi tabiatni cheksiz o‘zlashtirish huquqi sifatida emas, uni asrash va umumiy 

farovonlikka xizmat qilish majburiyati sifatida baholanadi. Shuning uchun ekologik muammoning 

yechimi faqat tabiat haqidagi axborotni ko‘paytirishda emas, bolaning ichki mas’uliyati va foydali 

faoliyatini rivojlantirishda ko‘riladi. 

To‘rtinchi yechim bolaning passiv tinglovchilik holatini mustaqil tadqiqotchilikka 

aylantirish bilan bog‘liq. Montessori o‘qituvchini tayyor hukmlarni yetkazuvchi shaxs emas, 

qiziqish uyg‘otuvchi va “tayyorlangan muhit”ni tashkil qiluvchi yo‘lboshchi deb biladi. Buyuk 

hikoyalar, vaqt tasmalari, xaritalar, tajribalar va modellar tasavvurni ilmiy izlanish bilan bog‘laydi. 

Erkin tanlov esa tartibsizlik emas, maqsadli mehnat, ichki intizom va qaror oqibatini anglash 

vositasiga aylanadi. 

Natijalar konsepsiyaning ijtimoiy mazmunini ham namoyon etdi. Montessori qadimgi 

sivilizatsiyalar, yozuv, son va mehnat qurollari tarixini avlodlararo hamkorlik mahsuli sifatida 

yoritadi. Bola kundalik hayotdagi ne’matlar ortida ko‘plab insonlarning mehnati mavjudligini 

anglab, minnatdorlik va birdamlikni o‘zlashtiradi. Demak, tabiatni asrash individual odob 

darajasida qolmaydi; u insoniyatning umumiy merosini saqlash, resurslardan adolatli foydalanish 

va kelajak avlodlar oldidagi mas’uliyat bilan bog‘lanadi. 

Muhokama. Montessorining falsafiy pozitsiyasi ontologik yaxlitlik, bilishdagi 

integrativlik va axloqiy mas’uliyat birligiga tayanadi [3]. Uning yondashuvi qat’iy 

antropotsentrizmni cheklaydi, biroq insonning ongli yaratuvchilik imkoniyatini inkor etmaydi. 

Shu jihatdan konsepsiya ekologik va gumanistik tafakkur o‘rtasida muvozanat yaratadi. “Koinotiy 

reja”dagi maqsadlilik zamonaviy ilmda metaforik-pedagogik kategoriya sifatida talqin qilinishi 

maqsadga muvofiq: u tabiiy jarayonlarni soddalashtirib tushuntirish bilan birga, bolada hayrat, 

minnatdorlik va daxldorlik hissini uyg‘otadi. Biroq metafora ilmiy sababiyatning o‘rnini 

egallamasligi, hikoya kuzatish, tajriba va dalillar bilan mustahkamlanishi zarur. Montessori 

ta’limni tinchlikning ijtimoiy asosi deb tushunganligi sababli, ekologik mas’uliyat uning 

qarashlarida hamkorlik va zo‘ravonliksiz yashash etikasi bilan tutashadi [2]. 

Xulosa.Montessorining Koinot ta’limi hayot va tabiatga oid muammolarni yaxlit bilim, 

ekologik o‘zaro bog‘liqlik, shaxsiy mas’uliyat va mustaqil faoliyat orqali hal etishga yo‘naltirilgan 

konsepsiyadir. Uning pedagogik qiymati bolani ma’lumot iste’molchisidan savol beruvchi, tadqiq 

etuvchi va tabiatga mas’uliyatli munosabat bildiruvchi subyektga aylantirishidadir. Konsepsiyani 

boshlang‘ich ta’limda tabiiy fanlar, o‘qish savodxonligi, tarix va tarbiyaviy faoliyatni 

integratsiyalash asosida qo‘llash o‘quvchilarda ilmiy dunyoqarash, ekologik madaniyat hamda 

tinchlikparvar fuqarolik pozitsiyasini shakllantirishga xizmat qiladi. 

